
shrIdevIpUjAvidhAnam

శ్రీదేవీపూజావిధానమ్
Document Information

Text title : devIpUjAvidhAnam

File name : devIpUjAvidhAnam.itx

Category : devii, rAdhA, devI

Location : doc_devii

Transliterated by : NA

Proofread by : PSA Easwaran

Description/comments : Datta Gopala Krishna, Pammal, Chennai 9442252443

Source : kalyANamanjarI dvitIya bhAgaH rAdhAkalyaNam

Acknowledge-Permission: Svarna Prakashanam

Latest update : May 14, 2017

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

October 30, 2022

sanskritdocuments.org



shrIdevIpUjAvidhAnam

శ్రీదేవీపూజావిధానమ్

తత్రాదౌ  రాధికామన్త్రం  శ‍ృణు నారద భక్తితః ॥
బ్రహ్మవిష్ణ్వాదిభిర్నిత్యం   సేవితో యః పరాత్పరః ।
శ్రీరాధేతి  చతుర్థ్యన్తం   వహ్నేర్జాయా  తతః పరమ్ ॥ ౧॥
షడక్షరో మహామన్త్రో ధర్మాద్యర్థప్రకాశకః   ।
మాయాబీజాదికశ్చాయం వాఞ్ఛాచిన్తామణిః స్మృతః ॥ ౨॥
వక్త్రకోటిసహస్రైస్తు   జిహ్వాకోటిశతైరపి  ।
ఏతన్మన్త్రస్య  మాహాత్మ్యం వర్ణితుం  నైవ  శక్యతే ॥ ౩॥
జగ్రాహ  ప్రథమం  మన్త్రం  శ్రీకృష్ణో  భక్తితత్పరః  ।
ఉపదేశాన్మూలదేవ్యా గోలోకే రాసమణ్డలే  ॥ ౪॥
విష్ణుస్తేనోపదిష్టస్తు    తేన బ్రహ్మా  విరాట్ తథా ।
తేన ధర్మస్తేన చాహమిత్యేషా హి పరమ్పరా ॥ ౫॥
అహం జపామి తం మన్త్రం  తేనాహమృషిరీడితః ।
బ్రహ్మాద్యాః  సకలా దేవా నిత్యం ధ్యాయన్తి తాం ముదా ॥ ౬॥
కృష్ణార్చాయాం  నాధికారో యతో రాధార్చనం వినా ।
వైష్ణవైః    సకలైస్తస్మాత్కర్తవ్యం   రాధికార్చనమ్ ॥ ౭॥
కృష్ణప్రాణాధిదేవీ   సా తదధీనో విభుర్యతః ।
రాసేశ్వరీ తస్య నిత్యం తయా హీనో న తిష్ఠతి  ॥ ౮॥
రాధ్నోతి సకలాత్కామాంస్తస్మాద్రాధేతి  కీర్తితా ।
అత్రోక్తానాం  మనూనాం చ ఋషిరస్యాహమేవ చ ॥ ౯॥
ఛన్దశ్చ  దేవీ గాయత్రీ దేవతాత్ర చ రాధికా ।
తారో బీజం శక్తిబీజం  శక్తిస్తు  పరికీర్తితా  ॥ ౧౦॥
మూలావృత్యా షడఙ్గాని  కర్తవ్యానీతరత్ర చ ।
అథ ధ్యాయేన్మహాదేవీం రాధికాం రాసనాయికామ్ ॥ ౧౧॥

పూర్వోక్తరీత్యా తు మునే సామవేదే విగీతయా ।
శ్వేతచమ్పకవర్ణాభాం  శరదిన్దుసమాననామ్  ॥ ౧౨॥
కోటిచన్ద్రప్రతీకాశాం   శరదమ్భోజలోచనామ్ ।
బిమ్బాధరాం పృథుశ్రోణీం  కాఞ్చీయుతనితమ్బినీమ్ ॥ ౧౩॥
కున్దపఙ్క్తిసమానాభదన్తపఙ్క్తివిరాజితామ్    ।
క్షౌమామ్బరపరీధానాం వహ్నిశుద్ధాంశుకాన్వితామ్  ॥ ౧౪॥
ఈషద్ధాస్యప్రసన్నాస్యాం   కరికుమ్భయుగస్తనీమ్ ।
సదా ద్వాదశవర్షీయాం  రత్నభుషణభూషితామ్ ॥ ౧౫॥
శ‍ృఙ్గారసిన్ధులహరీం   భక్తానుగ్రహకాతరామ్  ।
మల్లికామాలతీమాలాకేశపాశవిరాజితామ్  ॥ ౧౬॥
సుకుమారాఙ్గలతికాం  రాసమణ్డలమధ్యాగామ్  ।
వరాభయకరాం శాన్తాం శశ్వత్సుస్థిరయౌవనామ్  ॥ ౧౭॥
రత్నసింహాసనాసీనాం గోపీమణ్డలనాయికామ్  ।
కృష్ణప్రాణాధికాం   వేదబోధితాం పరమేశ్వరీమ్ ॥ ౧౮॥
ఏవం ధ్యాత్వా తతో బాహ్యే శాలగ్రామే  ఘటేఽథవా ।
యన్త్రే వాఽష్టదలే  దేవీం పూజయేత్తు విధానతః ॥ ౧౯॥
ఆవాహ్య దేవీం తత్పశ్చాదాసనాది ప్రదీయతామ్  ।
మూలమన్త్రం  సముచ్చార్య చాసనాదీని కల్పయేత్ ॥ ౨౦॥
పాద్యం తు పాదయోర్దద్యాన్మస్తకేఽర్ఘ్యం   సమీరితమ్ ।
ముఖే త్వాచమనీయం స్యాత్త్రివారం  మూలవిద్యయా ॥ ౨౧॥
మధుపర్కం తతో దద్యాదేకాం గాం చ పయస్వినీమ్ ।
తతో నయేత్స్నానశాలాం తాం చ తత్రైవ  భావయేత్ ॥ ౨౨॥
అభ్యఙ్గాదిస్నానవిధిం  కల్పయిత్వాథ వాససీ ।
తతశ్చ చన్దనం  దద్యాన్నానాలఙ్కారపూర్వకమ్ ॥ ౨౩॥
పుష్పమాలా బహువిధాస్తులసీమఞ్జరీయుతాః  ।
పారిజాతప్రసూనాని  శతపత్రాదికాని  చ ॥ ౨౪॥

తతః కుర్యాత్పవిత్రం  తత్పరివారార్చనం విభోః ।
అగ్నీశాసురవాయవ్యమధ్యే దిక్ష్వఙ్గపూజనమ్  ॥ ౨౫॥
కృత్వా పశ్చాదష్టదలే  దక్షిణావర్తతోఽగ్రతః  ।
మాలావతీమగ్రదలే  వహ్నికోణే చ మాధవీమ్ ॥ ౨౬॥
రత్నమాలాం దక్షిణే చ నైరృత్యే  తు సుశీలకామ్ ।
పశ్చాద్దలే  శశికలాం పూజయేన్మతిమాన్నరః ॥ ౨౭॥
మారుతే పారిజాతాం చాప్యుత్తరే చ పరావతీమ్ ।
ఈశానకోణే సమ్పూజ్యా సున్దరీ  ప్రియకారిణీ  ॥ ౨౮॥
బ్రాహ్మ్యాదయస్తు  తద్బాహ్యేఽప్యాశాపాలాంస్తు భూపురే ।
వజ్రాదికాన్యాయుధాని  దేవీమిత్థం  ప్రపూజయేత్  ॥ ౨౯॥
తతో దేవీం సావరణాం గన్ధాద్యైరూపచారకైః    ।
రాజోపచారసహితైః  పూజయేన్మతిమాన్నరః ॥ ౩౦॥
తతః స్తువీత దేవేశీం స్తోత్రైర్నామసహస్రకైః    ।
సహస్రసఙ్ఖ్యం   చ జపం నిత్యం కుర్యాత్ప్రయత్నతః ॥ ౩౧॥
య ఏవం పూజయేద్దేవీం  రాధాం రాసేశ్వరీం పరామ్ ।
స భవేద్విష్ణుతుల్యస్తు  గోలోకం యాతి సన్తతమ్ ॥ ౩౨॥
యః కార్తిక్యాం పౌర్ణమాస్యాం  రాధాజన్మోత్సవం బుధః ।
కురుతే తస్య సాన్నిధ్యం దద్యాద్రాసేశ్వరీ  పరా ॥ ౩౩॥
కేనచిత్కారణేనైవ  రాధా వృన్దావనే  వనే ।
వృషభానుసుతా జాతా గోలోకస్థాయినీ  సదా ॥ ౩౪॥
అత్రోక్తానాం  తు మన్త్రాణాం  వర్ణసఙ్ఖ్యావిధానతః   ।
పురశ్చరణకర్మోక్తం దశాంశం హోమమాచరేత్ ॥ ౩౫॥
తిలైస్త్రిస్వాదుసంయుక్తైర్జుహుయాద్భక్తిభావతః     ।
నారద ఉవాచ
స్తోత్రం  వద మునే సమ్యగ్యేన దేవీ ప్రసీదతి  ॥ ౩౬॥
శ్రీనారాయణ  ఉవాచ
నమస్తే పరమేశాని రాసమణ్డలవాసిని  ।
రాసేశ్వరి నమస్తేఽస్తు కృష్ణప్రాణాధికప్రియే    ॥ ౩౭॥

నమస్త్రైలోక్యజనని  ప్రసీద  కరుణార్ణవే  ।
బ్రహ్మవిష్ణ్వాదిభిర్దేవైర్వన్ద్యమానపదామ్బుజే      ॥ ౩౮॥
నమః సరస్వతీరూపే నమః సావిత్రి శఙ్కరి ।
గఙ్గాపద్మావతీరూపే  షష్ఠి మఙ్గలచణ్డికే   ॥ ౩౯॥
నమస్తే తులసీరూపే నమో లక్ష్మీస్వరూపిణి ।
నమో దుర్గే భగవతి నమస్తే సర్వరూపిణి ॥ ౪౦॥
మూలప్రకృతిరూపాం  త్వాం భజామః కరుణార్ణవామ్  ।
సంసారసాగరాదస్మానుద్ధరామ్బ  దయాం కురు ॥ ౪౧॥
ఇదం స్తోత్రం  త్రిసన్ధ్యం   యః పఠేద్రాధాం  స్మరన్నరః ।
న తస్య దుర్లభం  కిఞ్చిత్కదాచిచ్చ భవిష్యతి ॥ ౪౨॥
దేహాన్తే చ వసేన్నిత్యం గోలోకే రాసమణ్డలే  ।
ఇదం రహస్యం పరమం న చాఖ్యేయం తు కస్యచిత్ ॥ ౪౩॥
ఇతి శ్రీదేవీభాగవతే  నవమస్కన్ధే పఞ్చాశత్తమేఽధ్యాయే
దేవీ పూజావిధానం సమాప్తమ్ ॥

